

RELACION

I PROJEKT LIGJIT “PËR ZHVILLIMIN E RRJETEVE TË KOMUNIKIMEVE ELEKTRONIKE TË SHPEJTËSISË SË LARTË DHE SIGURIMIN E TË DREJTËS SË KALIMT”.
I.QËLLIMI I PROJEKLIGJIT DHE OBJEKTIVAT QË SYNOHEN TË ARRIHEN
Referuar nenit 100/2 të Kushtetutës, projektakti propozohet në Këshillin e Ministrave nga Ministri i Shtetit për Inovacionin dhe Administratën Publike.

Projektligji “Për zhvillimin e rrjeteve të komunikimeve elektronike të shpejtësisë së lartë dhe sigurimin e të drejtës së kalimit”, ka si qëllim të lehtësojë dhe nxisë ofrimin/ndërtimin e rrjeteve të komunikimeve elektronike të shpejtësisë së lartë duke promovuar përdorimin e përbashkët të infrastrukturës fizike ekzistuese si dhe një zhvillim më efikas të infrastrukturës fizike të re përmes reduktimit të kostove të ndërtimit të rrjeteve të shpejtësisë së lartë. 

Ky projektligj synon të transpozojë Direktivën 2014/61/EU "Mbi masat për  reduktimin e kostove të ndërtimit të rrjeteve të komunikimeve elektronike   me shpejtësi të lartë (broadband)”, dhe nenin 11 të direktivës kuadër 2002/21/EC në zbatim të nenit 104 të MSA “Rrjetet dhe shërbimet e komunikimit elektronik”. Direktiva 2014/61/EU, ka për qëllim:
· Të lehtësoje dhe nxisë përdorimin e përbashkët të infrastrukturës fizike ekzistuese për rrjetet e komunikimeve elektronike;
· Të mundësojë një zhvillim më efikas për infrastrukturën fizike, në mënyrë që rrjetet të mund të ndërtohen me kosto më të ulëta.
Gjithashtu ky projektligj synon të rregullojë të drejtën e kalimit në zbatim të rekomandimeve të Progres Raportit të vitit 2014 të BE-së për Shqipërinë në kapitullin 10: "Shoqëria e Informacionit dhe Media”.  Hartimi i këtij ligji përveç sa më sipër, lindi dhe si nevojë e adresimit të problematikave të Shqipërisë në treg pas liberalizimit të tregut të komunikimeve elektronike.

Ligji “Për zhvillimin e rrjeteve të komunikimeve elektronike të shpejtësisë së lartë dhe sigurimin e të drejtës së kalimit”, është plotësim i ligjit nr. 9918 datë, 19.05.2008 “Për Komunikimet Elektronike në Republikën e Shqipërisë’.
II.VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Hartimi dhe miratimi i këtij projektligji del i nevojshëm në përmbushje edhe të detyrimeve që rrjedhin nga MSA, mbi përafrimin e legjislacionit.

Ky projektligj vjen si nevojë e plotësimit të kuadrit ligjor ekzistues nëpërmjet transpozimit të Direktivës 2014/61/EU "Mbi masat për  reduktimin e kostove të ndërtimit të rrjeteve të komunikimeve elektronike   me shpejtësi të lartë (broadband)”. Plotësimi i kuadrit ligjor për rrjetet e komunikimeve elektronike është parashikuar në programin e punës së 300 ditëve.
Në këtë kuadër, krahas ligjit nr. 9918, datë 19.5.2008 “Për komunikimet elektronike në Republikën e Shqipërisë”, me qëllim përmirësimin e mëtejshëm të legjislacionit në fushën e komunikimeve elektronike dhe për të adresuar çështje ende të pazgjidhura plotësisht nga legjislacioni në fuqi, lind nevoja e miratimit të një ligji të ri që mbulon veçanërisht infrastrukturën e komunikimeve elektronike, të drejtën e kalimit, përdorimin e përbashkët, etj.  
III.ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji i propozuar vjen në vijim të plotësimit të legjislacionit aktual shqiptar në lidhje me një aspekt shumë të rëndësishëm të infrastrukturës së komunikimeve elektronike që është zhvillimi i rrjeteve të komunikimeve elektronike të shpejtësisë së lartë dhe sigurimi i të drejtës së kalimit.
Miratimi i këtij projektligji parashikohet të ketë ndikim të rëndësishëm në lidhje me sigurimin e ofrimit/ndërtimit të rrjeteve të komunikimeve elektronike të shpejtësisë së lartë duke promovuar përdorimin e përbashkët të infrastrukturës fizike ekzistuese si dhe një zhvillim më efikas të infrastrukturës fizike të re përmes reduktimit të kostove të ndërtimit të rrjeteve të shpejtësisë së lartë, mbledhjen dhe shpërndarjen e informacionit, si dhe zgjidhjen e mosmarrëveshjeve, duke ofruar kështu një kuadër rregullator të plotë dhe gjithëpërfshirës mbi të drejtën e kalimit. Projektligji synon të zgjidhë gjithashtu dhe problematikën e trashëguar në ndërtimin e rrjeteve kabllore ajrore. 
IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj eshtë hartuar në mbështetje të nenit 100 të Kushtetutës.

V.VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Projektligji synon transpozimin e Direktivës 2014/61/EU "Mbi masat për  reduktimin e kostove të ndërtimit të rrjeteve të komunikimeve elektronike  me shpejtësi të lartë (broadband)”  dhe nenin 11 të direktivës kuadër, 2002/21/EC.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Ligji është i organizuar në 10 krerë gjithsej ku përveç ruajtjes së strukturës së Direktivës jane parashikuar edhe dispozita  të tjera që parashikojnë rregullime në nivel kombëtar.
Në Kreun e I, Dispozita të përgjithshme, jepen Qëllimi, Fusha e zbatimit dhe përkufizimet e termave, të cilat janë në përputhje të plotë me Direktivën 2014/61/EU.
Në Kreun e II, Aksesi në Infrastrukturën Fizike Ekzistuese, parashikohet e drejta për akses në infrastrukturën fizike, kërkesat për akses, refuzimi i kërkesave,  zgjidhja e mosmarrëveshjeve në rast të refuzimit të kërkesave për akses etj.

Në Kreun e III, Garantimi i transparencës për infrastrukturën ekzistuese, parashikohet detyrimi për informacionin minimal për infrastrukturën fizike, krijimi i pikës së vetme të informacionit ndërmjet së cilës do bëhet i disponueshëm informacioni minimal, procedurat e verifikimit në vend të elementëve specifikë të infrastrukturës fizike të një operatori të rrjetit etj.

Në Kreun e IV, Sistemi i përqëndruar i informacionit për komunikimet elektronike , parashikohet detyrimi për të krijuar dhe mbajtur të dhënat për rrjetin, ngritja dhe administrimi i sistemit të përqëndruar me informacionin përkatës që duhet të përmbajë, aksesi në këtë sistem të përqëndruar të informacionit etj.

Në Kreun e V, Koordinimi i punimeve civile, parashikohet procedura për koordinimin e punimeve civile, transparenca e këtyre punimeve, nëpërmjet pikës së vetme të informacionit, ndërtimi i infrastrukturës publike,  etj.

Në Kreun VI, Procedura e dhënies së lejeve për punime civile, parashikohet, dhënia e lejeve, procedurat përkatëse, infrastruktura  e detyrueshme për ndërtimet e reja, pika e aksesit për infrastrukturën  në godinë dhe aksesin  në këtë infrastrukturë.
Në Kreun VII, Të drejtat e Pronësisë, parashikohet të drejtat e pronës që mund të ushtrojë sipërmarrësi për ndërtimin e rrjeteve të komunikimeve elektronike, siç janë: e drejta e kalimit, e drejta e përdorimit të përkohshëm  dhe e drejta e shpronësimit. 

Në Kreun VIII, Sigurimi i të drejtës së kalimit, i cili është i ndarë në disa seksione, parashikohet e drejta e kalimit në prona të shtetit në rastin e qeverisjes vendore, qëndrore si dhe e drejta e kalimit në pronë private. Për secilën nga këto raste jepen organet kompetente si dhe procedurat e detajuara për shqyrtimin e kërkesave për të drejtë kalimi, miratimet ose refuzimet sipas rastit, tarifat e zbatueshme etj.

Në Kreun IX, masat administrative, parashikohet aplikimi i gjobave në rast të shkeljeve të dispozitave të këtij ligji, Ankimi.

Në Kreun X, Dispozita të fundit dhe kalimtare, parashikohet nxjerrja e akteve nënligjore në zbatim të këtij ligji si dhe dispozitat kalimtare, sistemi i rrjeteve kabllore ajrore ekzistuese, krijimi i pikës së vetme të informacionit dhe hyrja në fuqi e këtij ligji.
VII.INSTITUCIONET DHE ORGANET QË NGARKOHEN PËR ZBATIMIN E AKTIT
Dispozitat e këtij projektligji parashikojnë rregullime që shtrihen jo vetëm për rrjetet e komunikimeve elektronike për të cilat ngarkohen, Ministri i Shtetit për Inovacionin dhe Administratën Publike dhe Autoriteti i Komunikimeve Elektronike dhe Postare, por dhe për operatorë të rrjeteve të tjera për të cilat veprojnë organet rregullatore përkatëse si Enti rregullator për sektorin e energjisë dhe gazin, Enti rregullator për sektorin e ujësjellësit. Një pjesë e rëndësishme për zbatimin e dispozitave të këtij ligji lidhet me autoritetet planifikuese vendore si Bashkitë. Në këtë drejtim projektligji synon respektimin e rregullimeve ligjore në fuqi dhe harmonizimin e kompetencave midis insitucioneve.
VIII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Projektligji është përgatitur nga stafi i ministrit të Shtetit për Inovacionin dhe Administratën Publike. 
Projektligji u hodh për konsultim publik me palë të interesuara në muajin prill 2015, përmes publikimit në faqen e ministrisë. 

Pas fazës së parë dhe takimeve të zhvilluara, paraqitet për konsultim drafti i dytë i cili ka reflektuar në tërësi, komentet  e marra gjatë fazës së parë nga palë të interesuara.  
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Projektligji nuk ka impakt te drejtpërdrejtë në të ardhurat dhe shpenzimet buxhetore.
                                                                                               MINISTËR

                                                                                        MILENA  HARITO
Relacion shpjegues i Projektligjit “Për zhvillimin e rrjeteve të komunikimeve elektronike të shpejtësisë së lartë dhe sigurimin e të drejtës së kalimit”  


